
Gogotsu hasi da lanean
Jon Roncero adimen
urritasuna duen gaz-

tea. Edozer egiteko prest dago
baina gehien gustatzen zaiona
ordenagailua erabiltzea da,
izan ere, informatika zale
amorratua dela aitortu du
bere aurkezpenean. Irailaren
2an sinatu zuten Udalak eta
Gureak-ek hitzarmena eta
ondoren Udalak kontratatu
duen pertsona aurkeztu zuten. 

Jon Roncerok beharrezkoak
diren enkarguak egingo ditu
herrian zehar eta bere burua
eskaini zion Pablo Barrio alka-
teari, dokumentazioa eraman
behar zaionean Villa Mirentxu-
tik Udaletxera bera joateko.

Lan giro arruntean
Gureak enpresako Oscar Car-
cerok aurkezpenean azaldu

zuenez, ekimen honen helbu-
rua, adimen urritasuna duten
pertsonei tailer okupazionale-
tatik kanpoko lan esperien-
tzia, entitate pribatu zein
publikoetan, eskaintzea da.

Proiektua, lan munduan
esperientzia izan ez dutenei
dago zuzenduta eta batez ere
hezkuntza sistema arruntean
ibilitako adimen urritasuna
duten pertsonei. 

Hauek hezkuntza proze-
sua eskola arruntean egin
dute eta behin amaituta,
Gureak taldearen tailerrak
dituzte soilik lan irtenbide,
urritasuna duten beste pertso-
na batzuekin. Proiektu hone-
kin lan giro arruntean adimen
urritasun duten pertsonei
lekua egiten zaie, hau ezagu-
tu eta honetan jarduten ikas
dezaten.

Pablo Barrio alkateak sina-
tu zuen hitzarmena eta horre-
lako ekimenek adimen zein
urritasun fisikoak dituzten per-
tsonen gizarteratzean duten
garrantzia azpimarratu du.
Jonek lau orduko lanaldia du
eta hasiera batean, bere zere-
ginak modu autonomoan egi-
teko gai izan arte, Gureak-eko
lan koordinatzaile den Leire

Feo-ren laguntza izango du.

Zerbitzuaren onerako
Maite Higuerok Gizarte Zerbi-
tzuetako arduradunaren uste-
tan Jonek langile kualifikatuak
bulegoko zenbait eginbeha-
rrez liberatuko ditu eta horrek
zerbitzuan eragin positiboa
izango du. 

Jonekin 65 dira Gipuzkoan

momentu honetan martxan
dauden mota honetako espe-
rientziak, hauen artean %30-
35 instituzio publikoetan eta
gainontzekoak enpresa priba-
tuetan. Proiektuaren azkenen
helburua, pertsona hauentzat
lan finkoago bat topatzea
litzateke ikasketa prozesuari
denboran jarraikortasuna
eman ahal izateko. •

Udal langile izango da Jon Roncero

Chourrautek
brontzezko
domina lortu du
Munduko
Txapelketan /4

KIROLA /2

Kiroldegiko
hainbat jarduera
irailean doan
probatzeko
aukera eskainiko
du Udalak 

Adarra kaleko
babes ofizialeko
etxebizitzak
zozketatu ziren 
asteazkenean /5

Jon Roncerok Villa Mirentxun izango du bere lanpostua datozen 13 hilabetetan.

❚ Udalaren eta Gureak enpresaren arteko hitzarmenari esker Down Sindromea duen gaztea
gizarte zerbitzuen bulegoan hasi da lanean   ❚ Guztira hamahiru hilabetetarako kontratatu dute

Jon Roncero 23 urteko lasarteoriatarra da eta adimen
urritasuna du. Gureak eta Atzegi elkarteek elkarla-
nean gidatzen duten "Pauso Berriak" ekimenari esker,
gazteak hamahiru hilabeteko lanaldia izango du udala-
ren bulegoetan. Lanean hasi baino lehen, Gureak tal-
dearen eskutik egin beharreko lanari zuzendutako
prestakuntza zehatza jaso du gazteak eta orain prakti-
kan jarri beharko du ikasitakoa.

Ostadar elkarteko
futbol taldeek hasi
dute denboraldia

Ostadar S.K.T. elkarteko fut-
bol taldeetako hiruk lehengo
asteburuan eman zioten
hasiera 2011-2012 denboral-
diari, Erregional Goreneko,
Kadeteen Ohorezko mailako
eta Jubenilen Ohorezko mai-
lako taldeak, hain zuzen ere.

Hurrengo asteetan, elkarte-
ko beste taldeen txanda izango
da. Izan ere, aurten 10 talde
eta 220 jokalarik osatzen dute
elkarteko futbol saila. Hauek
guztiak, Michelingo kirol
gunean gogor arituko dira
lehian, maiatzera arte luzatuko
den denboraldian.

Arduradunek azaldu digu-
tenez, ilusioa da nagusi futbol
atalean eta Erregionalen Oho-
rezko mailara igotzeko gogo
handia da, batez ere, Erregio-
nal Goreneko taldeko jokala-
rien artean.

Honetaz gain, ataleko
arduradunek lasarteoriatarrak
gonbidatzen dituzte zelaira
hurbildu eta herriko taldeak
animatzeko.

Futbol eskola
Era berean, urrian Futbol
eskolako ateak irekiko dira
berriro eta 100 gaztetxok kirol
honetan lehenengo pausuak
emango dituzte. 

Horregatik, elkarteko ardu-
radunek jakin arazten dute,
eskolan izena eman duten
haurren gurasoak gaurtik
aurrera Ostadarreko egoitzara
hurbildu ahal direla eskolako
egitaraua eta entrenamendu
saioei buruzko informazioa
jasotzeko.

Izen aldaketa
Bestalde, Ostadar elkarteak
berrikuntza nagusi bat aur-
kezten du, izen aldaketa. 

Eusko Jaurlaritzak eginda-
ko hainbat eskaerari erantzu-
nez, kirol elkarteak kirol
arloko estatutu berriekin bat
egin behar izan dute. 

Ondorioz, herriko kirol
elkarteak bere jatorrizko izen-
dapena erabiliko du berriro
ere, Ostadar Saiarre Kirol
elkartea. •

Udal kirol zerbitzuak
kiroldegian urtean
zehar eskaintzen

dituen kirol jarduerak doan
probatzeko aukera eskainiko
du irailean. 

Zenbait jarduera proposa-
tzen ditu Kirol Zerbitzuak,
Pilates, Body Pump, Gimna-
sia, Aerobic eta Spinning
“herritarrek probatu eta prak-
tikatu ditzaten eta horrela
zuzenean ezagutzeko aukera
izan dezaten”. 

Behin probatu ondoren,
erabiltzaileek horrela nahi
izanez gero, Kirolen Udal
Zerbitzuak 2011-2012 denbo-
raldian eskainiko dituen ikas-
taroetan izena emateko
aukera izango dute, baina
nolakoa izango den aurretik
ezagutu eta gero. 

Kiroldegiko bazkide dire-
nek irailean ez dituzte larun-
bat goizetan eskainiko diren
kirol jarduera hauek ordain-
duko. Aurreko bi larunbate-

tan, Pilates Hastapena, Body
Pump, GAP, Mantenimendu-
ko Gimnasia eta gazteentzako
Aerobic-ean aritzeko aukera
izan dute herritarrek, eta
ondorengo bi larunbatetan
ere errepikatuko da esperien-
tzia.

Larunbat honetan, iraila-
ren 17an goizeko 11etan
Spinning saio batean parte
hartzeko aukera eskainiko da
eta 12etan berriz Pilates Has-
tapena ezagutu daiteke. Iraila-

ren 24an ere Pilates saioa
errepikatuko da goizeko
11etan eta eguerdiko 12etan
Aerobic-a probatzeko aukera
izango dute gazteek. 

Udal Kirol Zerbituak bul-
tzatutako ekimen honetan
parte hartu nahi dutenek
aldez aurretik eman behar
dute izena kiroldegian. Esan
bezala bazkide txartela dute-
nentzat dohainik dira ikastaro
labur edo ezagutza saio
hauek. •

PSE-EE alderdiko eleduna
den Jesus Zaballosek
prentsa ohar baten bidez

adierazi duenez Lasarte-Oriako
agintari berriek ez dute zuzen
eta koherente jokatu, oposizio-
an zeudenean Polikiroldegiko
ordutegia kritikatu eta ordu
gehiagotan zabaltzeko eska-
tzen bazuten ere, ordutegi hori
ez dutelako aldatu: “Sozialis-
ten Udal Taldeak Bildu, EAJ eta

Plataformak osatu duen Gober-
nu taldearen jarrera gaitzesten
du, oposizioan zeudenean
udal igerileku eta kirol instala-
kuntzen ordutegia kritikatzen
bazuen ere, orain agintean
daudenean ordutegi berbera
jarri dutelako”. 

Jesus Zaballosek gogora-
tzen du oposizioko alderdien
kritika jaso zuela igerilekua
eguerdian itxi egiten zelako

(beste herri batzuetan etenik
ez dela egiten argudiatzen
zuten) eta Michelingo kirol
gunearen ordutegia urriegia
zelako herriko erabiltzaile
guztien eta herriko Ostadar,
Loke edo Texas bezalako kirol
taldeen beharrei erantzuteko.

Ordutegi berbera
Zaballosek salatu duenez, “ba
hain juxtu, orain, agintean

daudenean, ikasturte berrira-
ko aurretik hainbeste kritika-
tzen zuten ordutegi berbera
jarri dute kirol gune hauetan”.
Alkate ohiaren iritziz, “tamal-
garria da aipatutako alderdi
hauek erabiltzaile eta gure
herriko “Klubekin” jolasean
aritzea, lehenik eta behin zer-
bait agindu edo hitzeman ez,
gero, aukera dutenean ez
betetzeko”. •

Besteak beste spinning-a probatzeko aukera eskainiko du Udal Kirol Zerbitzuak irailean zehar larunbat goizetan. Parte hartu nahi dutenek kiroldegian eman behar dute izena.

Kirolak doan probatzeko aukera
❚ Pilates, Body Pump, Gimnasia, Aerobic eta Spinning ezagutzeko aukera 
❚ Kiroldegiko bazkideek ez dute irailean zehar kirol jarduerarik ordainduko

Kiroldegietako ordutegiaren kexa du Zaballosek

Tenis eskolaren
denboraldi berria
martxan da 
Lasarte-Oria Kirol elkarteko
tenis eskolak 2011-2012ko
denboraldiari hasiera emango
dio gaur bertan.

Ataleko arduradunek jaki-
narazi dutenez, ordutegi alde-
tik aurreko urteko berbera
izango da.

Dena den, lehenengo bi
asteak taldeak osatzeko erabi-
liko direla ere adierazi dute
arduradunek.

Izena emateko edo infor-
mazioa eskuratzeko kirol
gunera hurbildu beharko dira
tenisean trebatu nahi dutenak,
astelehenean 18:30etatik
aurrera, edo 647 156 146
telefono zenbakira deitu
behar dute .

Laster hasiko 
dira Gimnasia
Erritmiko eskolak 
Lasarte Oriako Kirol Elkarteko
gimnasia erritmiko taldeak
ikasturtea asteazkenean, irai-
lak 15ean, hasiko du. Ordute-
giak ohi bezala, gimnasten
maila eta kategoriaren arabe-
ra sailkatu ditu.

Saioak asteazken, ostegun
eta ostiraletan 19:00tatik
20:00ra izango dira eta larun-
batean 12:00tik 14:00ra.
Hauetan izena emateko auke-
ra dago entrenamendu ordu-
tan gerturatuta edota
Maiterekin kontaktuan jarrita
676872029 telefonoan.

Pilotan izena
emateko epea
zabalik
Intza K.E-k pilota ikasturtea
bihar, irailak 13, hasiko du
Michelin frontoian. Entrena-
menduak astearte eta ostegu-
netan izango dira 18:30tik
20:30tara.

Izena emateko aukera
dago eta taldeak adinaren
arabera banatuko dira. Benja-
minak 2002-2003an jaiotako
haurrak izango dira, Alebinak
2000-2001ekoak, Infantilak
1998-1999koak eta Kadeteak
1996-1997koak. Benjamin
eta Alebinetan izena emateko
asteartetan Michelin frontoian
eta ostegunetan, Loidi Barren
frontoian egin ahal izango da
18:30tatik 20:30era Peio Sara-
solarengatik galdetuta.

Infantil eta Kadetetan
apuntatzeko berriz, astearte-
tan   Loidi Barren frontoian eta
ostegunetan Michelinen egin-
go da Juan Mª Arteagarengatik
galdetuta.

Buruntzaldea taldeko ige-
rilariek marka onak lortu
dituzte abuztuan Valla-

doliden ospatu den Udako
Espainiako Igeriketa Txapel-
ketan. Infantil mailan bi izan
ziren txapelketan eskualdeko
igeriketa taldearen ordezka-
riak, Iñigo Ibarburu lasarteo-
riatarra eta Itsaso Tolosa
hernaniarra.

Bi gaztetxoek euren marka
pertsonalak hobetzea lortu
zuten, Borja Apeztegia entre-
nadoreak adierazi duenez,
luzea eta neketsua izan den
txapelketa honetan. Iñigo
Ibarburuk bere marka hobetu
zuen 100 eta 200 metro libre
zein 100 metro tximeletan.
Lau jardunaldietan burutu
ziren proba ezberdinak.

Lehiaketako lehen egunean
Iñigo aritu zen 50 libre proban.
Lasartearra goizeko 9etan lehia-
tu zen, taldearen ustetan oso
goiz eta kanpoko igerilekuan
zegoen giro eskasak laguntzen
ez zuela. Estreinaldian Iñigok
27"33ko denbora egin zuen,
bere markatik zertxobait gora-
go. Froga honetan planteamen-
dua izan zen beharbada akats
handiena taldearen aburuz.
Izan ere, lehen 25 metroak oso
azkar pasatzea erabaki zuten
eta ondorioz, bigarren zatia oso
gogorra gertatu zitzaion igerila-
riari. Azkenean hamaikagarren
izan zen eta gutxirengatik gera-
tu zen bere adinekoen finaletik
kanpo.

Txapelketako bigarren jar-
dunaldian bi igerilariak lehia-
tu ziren, 200 libre frogan
parte hartu zuen Ibarburuk
eta bere marka segundo eta
erdian hobetuz amaitu zuen
2'10''18 denbora eginez.
Aurreko egunean ez bezala,
froga bikain burutu zuen ige-
rilariak indarrak oso ondo
neurtuz eta azken 50 metroak
indartsu amaituz. Sailkape-
nean hamahirugarren postua
lortu zuen. Itsaso berriz 200
metro bizkar frogan jardun
zen bere marka pertsonala
segundo batean hobetuz.
Indarrak ondo neurtu zituen
gazteak azken partziala indar-
tsu amaitzeko.

100 tximeletako finalean
100 libre frogan Iñigok txa-
pelketako aurreko jardunal-
dian bezala, bere marka
hobetzea lortu zuen segundo
batean. 58"40ko denborare-
kin, sailkapen orokorrean
hamahirugarren postua man-
tentzea lortu zuen emaitza
honi esker. 

Hala ere, benetako saria
txapelketako azken egunean
iritsi zen herriko igerilariaren-
tzat. Iñigo Ibarburu azken jar-
dunaldiko100 tximeleta
frogan bikain aritu zen eta
finalera pasatzea lortu zuen
1'04''95ko denbora egin
ondoren, hiru segundotan

hobetzen zuen bere marka
pertsonala.

Finalean ahalegin handia
egin zuen igerilariak eta maila
ona erakutsi bazuen ere zor-
tzigarren sailkatu zen. Hala
ere, erakustaldi bikaina eskai-
ni zuen eta bere marka per-
tsonala berriz ere gainditzea

lortzen zuen 1'04''52 eginez.
Itsaso Tolosak 200 bizkar

froga izan zuen txapelketako
azkena. Gazteak gogoz ekin
zion lanari eta saioa indarrak
oso ondo neurtuz burutu
zuen. Azken partziala indar-
tsu amaituta segundo batean
hobetu zuen bere marka.

Borja Apeztegia entrena-
tzailearen hitzetan bi igerila-
riek maila oso ona erakutsi
dute Valladoliden egindako
Espainiako Udako Infantilen
Txapelketa honetan. Lortuta-
ko marka pertsonalak horren
adibide dira. Txapelketan
bizitako esperientzia oso
positiboa izan da eta entrena-
tzailea pozik azaldu da lortu-
tako emaitzekin, guztira bost
marka pertsonal lortu dira eta
Iñigo Ibarburu 100 tximeleta
probako finalean sartu izanak
amaiera borobila eman dio
parte hartzeari.o •

Buruntzaldea igeriketa
taldeak ikasturte berriko
entrenamenduak iraila-

ren 5an hasi zituen. Hala ere,
taldetik gogoratu nahi dute
izena emateko epea oraindik
zabalik dagoela igeriketan
hasi nahi duten haur zein
gazteentzat.

Aurtengo ikasturterako
ordutegiak dagoeneko finka-
tuta daude eta ohi bezala,
adinaren arabera sailkatu ditu

igeriketa taldeak. 
Ordutegiak honakoak

izango dira: 2004.urtean jaio-
takoak astearte eta ostegu-
nean ariko dira 18:00etatik
18:45era. 2003an jaiotakoen-
tzat astearte eta ostegunetan
izango dira entrenamenduak
18:45etatik 19:30ak bitartean.
2002an jaiotakoentzat saioak
astelehen, asteazken eta osti-
raletan izango dira 18:30tatik
19:30ra. 2001 eta 2000ko

haurrak berriz, astelehen,
asteazken eta ostiraletan
entrenatuko dira 18:00tatik
19:30ak bitartean.

Ikasturteari buruzko edo-
zein zalantza argitu edota
izena emateko, herriko igeri-
lekura bertaratu besterik ez da
egin behar eta bertan Borjaga-
tik galdetu. Bera igerilekuan
arratsaldeko ordutegian egon-
go da 18:00etatik 21:00ra
bitartean. •

Iñigo Ibarburu lasartearra Borja Apeztegia entrenatzailea eta Itsaso Tolosa taldekidearekin Valladolideko txapelketan

Igerilarien marka onak udan
❚ Iñigo Ibarburu eta Itsaso Tolosa aritu dira Espainiako Udako Txapelketan
❚ Denbora hobetu dute    ❚ Ibarburu 100 metro tximeleta finalera iritsi da

Denboraldi berria hasi dute igerilariek 

Iñigo Ibarburu finalera iritsi zen 100 metro tximeletako proban, maila ona erakutsiz.

•



Jon ALTUNA EGITEGI

Corinna Kuhnle austria-
rra eta Jana Dukatova
eslovakiarra soilik izan

zituen aurretik larunbateko
finalean. Lehenak 110,5
segundoko denbora behar
izan zuen jaitsiera osatzeko
eta etxean aritu zen Dukato-
vak berriz, 113,33 segundo-
tan burutu zuen bere lana.
Zilarrezko domina ez zuen
urrun izan Maialen Chourrau-
tek, 25 ehuneneko besterik ez
baitzizkion atera bigarren
sailkatu zen piraguista eslova-
kiarrak. 113.58ko denborare-
kin brontzea kolkoratu zuen
herritarrak.

Ia-ia ametsetako postua
lortu duela dela dio, ametse-
tako postua "lehena izatea"
dela iruditzen baitzaio. Hala
ere, ez da oso pozik agertu
egindako jaitsierarekin, bai
ordea lortutako emaitzarekin:
"Askotan gustura geratzen
zara egindako lanarekin,
baina emaitza oso kaxkarra
izaten da. Beste batzuetan
aldiz, larunbateko jaitsiera
kasu, lan eskasa eginda postu
oso onak eskuratzen dituzu",
dio Chourrautek.

Lehendik kanala ezagu-
tzeak mesede egin diola aitor-
tu digu: "Kanal bakoitza
mundu bat da eta sekretu
guztiak ezagutzea funtsezkoa

da, nabigazioari teknika har-
tzeko. Azken batean, segurta-
suna da irabazten duzun
gauzarik onena kanala aurrez
ezagututa".

Izan ere, kanal horretan
hiruzpalau kontzentrazio egin
dituzte aurten Xabier Etxaniz
Espainiako selekzioko hauta-
tzaile donostiarraren agindue-
tara. Hungariako mugatik
hurbil dagoen Areál Divoká
izeneko kanala ikuskatzen
pasatako orduak "giltzarri"
izan direla iruditzen zaio
brontzezko domina eskuratu
ahal izateko.

Kanpoan geratzeko zorian
Bratislavako Munduko Pira-
guismo Txapelketa ostegunean
hasi zen Emakumezkoen K1
mailako sailkatze probarekin,
baina eguraldi txarra zela
medio, haize bolada gogorren
eraginez bertan behera utzi
zituzten emaitza guztiak. 

Berri ona izan zen lasartea-
rrarentzat, ez baitzuen printzi-
pioz osteguneko saioan
sailkatzerik lortu. Haize bola-
da gogorrek igaro beharreko
ateak mugitzen zituzten eten-
gabe eta jaitsiera kontrolaezi-
na bilakatu zen piraguista
guztientzat: "Igaro behar geni-
tuen ateak egon beharko luke-
ten lekutik bi metro lekualdatu
zituen haizeteak. Sailkapen
proba hasieran egin zutenek

ez zuten apenas haizerik izan,
baina azkenak irten ginen lau
piraguistok bai", dio Chourrau-
tek. Hori dela kausa, sailkape-
na erabat ezohikoa izan zen. 

Beheko postuetan beharko
luketenak goian, eta faborito
argiak azken postuetan. Herri-
tarraren kasuan, ate batean
huts egin eta 50 segundoko
galera ezarri zioten epaileek,
azkeneko postuetara atzera-
tuz. Gertatua ikusita, epaileek
proba baliogabetzat jotzea
erabaki zuten. Ostiralean
berriro proba egin eta finale-
rako arazorik gabe sailkatu
zen Chourraut.

Olinpiar Jokoak buruan
Herenegun lortutako emaitza-
rekin Espainiako selekzioari
Londresko Olinpiar Jokoetan
aritzeko txartela eman dio
Chourrautek. Selekzio bakoi-
tzeko kide bakarrak parte har
dezake Joko Olinpikoetan, eta
itxura guztien arabera, herrita-
rra izango da hautatuko duten
piraguista. Azken urteotan hel-
buru argi eta garbia izan du
Maialen Chourrautek, Londres
2012. Gorputz eta arima hel-
buru horretara bideratu ditu
hainbat urtez, eta kanpoan
geratzea kolpe gogorra izango
litzateke berarentzat. 

Palmares bikaina
Gaztea izanagatik, -1983an
jaioa da-, emaitza oso onak
lortu ditu jada Maialen Chou-
rrautek. Besteak beste,
2008ko Olinpiar Jokoetan
parte hartu zuen, 2009ko
Munduko Txapelketan azpi-
txapeldun izan zen eta Euro-
pako Txapelketan bosgarren
izatetik dator. Aurten bertan,
Espainiako Txapelketa hamar-
garren aldiz irabazi du eta
herenegun brontzezko domi-
na jantzi zuen Munduko Txa-
pelketan.

Horretaz gain, hainbatetan
lortu du Munduko Kopako
probetan dominaren bat kol-
koratzea. Hurrengo erronka
berria urtebete barru egingo
diren Londreseko Olinpiar
Jokoetan itxura ona ematea
da. 2008ko Beijingo Joko
Olinpikoetako sailkatze pro-
ban kanpoan geratu izanaren
arantza kendu nahi du horre-
la. Azkenik, Munduko Pira-
guismo Federazioaren
ranking-ean bigarren zihoan
Bratislavako proba egin aurre-
tik, eta sailkapenak hurrengo
egunetan eguneratuko dituz-
tela jakinarazi digu. •

kirola

Maialen Chourraut, munduko hirugarren
❚ Lasarte-Oriako piraguistak brontzezko domina eskuratu du Munduko Txapelketan
❚ Bratislavako proban 2012ko Londresko olinpiar jokoetarako txartela ere erdietsi zuen 

Gustura mintzo da Maialen Chourraut lasarteoriatarra
Bratislavan (Eslovakia) hilaren 9tik 11ra bitartean joka-
tu diren Munduko Txapelketetan lortu duen emaitzare-
kin. Emakumezkoen K1 mailan aritu da, eta osteguneko
sailkatze proba ezohiko baten ostean -bertan behera utzi
zuten epaileek haizete eta eguraldi txarraren ondorioz-
ostiralean finalerako sailkatu eta brontzezko domina
lortu zuen larunbatean. 2012an ospatuko diren Londre-
seko Olinpiar Jokoetako txartela ere eskuratu du hortaz,
eta ilusioz gainezka dago erronka berriari aurre egiteko.

Maialen Chourrautek brontzezko domina lortu bazuen ere, ez zen oso gustura geratu finalean egindako jaitsierarekin.

Maider AZURMENDI

Goizeko 11:00etan hasi
zen etxebizitza kupo
handienaren zozketa.

Kultur etxeko areto nagusian
urduritasuna zen nagusi.
Mahaian, zozketa gidatzen,
notarioarekin batera alkatea,
udaleko informatika arduradu-
na eta udaleko kontu hartzai-
lea ziren. Garaiz hasi zen
prozesua zozketa egiteko era-
biltzen den sistema informati-
koaren azalpen zehatzarekin. 

Lehen 63 etxebizitzak 660
eskatzaileen artean banatu
ziren. Kupo honetan sartzeko,
35 urte baino gutxiago izan eta
gehienez hiru kideko familia
osatzea eskatzen zen. Etxeak
logela bakarra, bi edota hiru-
koak dira eta prezioak 100.000
eurotik 147.000 bitartekoak.

Ondoren 12:30ean, zozke-
tarako sistema bera erabiliz,
gainontzeko etxeak eman
ziren; mugikortasun urritasuna
duten pertsona zein familiei
zegozkien 3 etxeak, 35 urte
beherakoak izanda lau edo
bost kideko familientzako 2ak,
35 urtetik gorakoak izan eta bat
edo bi kideentzako 23 etxeak
eta azkenik, 35 urtetik gorako
hiru edo lau kideentzako 7ak. 

Bi zozketetako emaitzak
Kultur Etxeko kafetegian jarri
ziren momentuan eta Udalaren
web orrialdean ere begiratu
daitezke. Zalantzak argitzeko
herritarrak Udaletxera jo
beharko du. Etxebizitza egoki-

tu zaienei berriz, datozen egu-
notan Udalak informazioa
etxera bidaliko die jarraitu
beharreko pausoak azaltzeko.

Nahigabea eta poza
Mota honetako zozketetan ohi
bezala, gutxi batzuk izan ziren
sarituak eta gehiengoa hurren-
go zozketan zortea izateko
itxaropenarekin bueltatu zen
etxera. Esaterako Noelia Herre-
ra 26 urteko lasarteoriatarrak
azaldu zigunez, bere hiruga-
rren zozketa izan zen asteaz-
kenekoa eta honetan ere ez
zuen zorterik izan. "Gaurkoan
bi zenbaki nituen baina ezer
ez, beste batean beharko du.
Pena da baina asko gara eta
norbait gabe geratu behar. Zoz-
keta honetan oso argi geratu
zait hau burutzeko erabiltzen
den sistema zein den eta bana-
keta guztiz garbia dela ziurtatu
dut" Beste zozketa batzuen
zain da gaztea, izan ere, "mer-
katuan dauden etxeen prezioak
altuegiak dira niretzat, eta uste
dut nire adineko guztientzat.
Pena da baina Babes Ofiziale-
ko etxe hauetako bat egoki-
tzean datza momentuz
gurasoenetik ateratzeko aukera
bakarra."

Aurpegi hobea zuen Ainara
Urdanpilletak. Irribarrea ezku-
tatu ezinik esan zigun zozketa
askotan parte hartu ondoren,
azkenean etxe bat egokitu zaio-
la. Gaztea ia negarrez atera zen
kultur etxeko aretotik zozketa-
ren emaitza ezin sinisturik,

"dagoeneko guztiz etsita nen-
goen, ez nuen uste hainbesteko
zortea izango nuenik. Bikotea
eta biok alokairuan bizi gara
eta oso zaila ikusten genuen
etxea erosi ahal izatea, batez
ere, herrian salgai daudenen
prezio altuak ikusi ondoren." 

Patricia ere irribarretsu
zegoen egokitutako etxearen
ezaugarriak adi irakurtzen.
Bere kasuan, mutilari egokitu
zaio "lanean dago eta ni ger-
turatu naiz zozketaren emai-
tzak ikustera, albistea
emateko deitu diot eta orain-
dik broma bat dela uste du,
loteria bat da. Etxeen prezio-
ak ikusita oso zaila ikusten
genuen epe laburrean guraso-
en etxetik ateratzea. Orain,
banketxeekin hitz egin behar-

ko da eta arazorik ez egoteko-
tan gure etxea laster edukiko
dugu".

Finantzaketa falta
Banketxeek kredituak eman
ezean, asteazkeneko poza frus-
trazio bilakatu daiteke zenbai-
tentzat. Hala aipatu du Pablo
Barrio alkateak ere. Bere uste-
tan herritar askoren errealitatea
da finantziazio falta hau eta
egoera honen aurrean, nola-
baiteko irtenbidea eman behar-
ko luke udalak. "Oraindik
denbora gutxi daramagu alka-
tetzan, baina aurrera begira
gure programan zehazten
genuen moduan, alokairu
soziala da herritarrei etxebizi-
tza bermatzeko ikusten dugun
irtenbide bakarra". 

Alkatearen hitzetan, "bizi
dugun errealitatearekin kohe-
rente izan behar dugu. Gazte
askori bankuek finantziazioa
ukatu diete eta hor zailtasun
larria dago, aurreko etxebizitza
zozketaren ondoren oso naba-
ria izan da arazo hau. Babes
ofizialeko etxeari uko egin
behar izan diote askok eta erre-
serbako zerrendan ere, asko
egin behar izan da behera
etxeak egokitu arte. Arazoa
larria da eta Udaletik zerbait
egin behar dela argi daukagu".

PSEren kritika 
Lasarte-Oriako udal talde sozia-
listak gogoratu nahi izan du
bere garaian, etxebizitza hauen
eraikuntza bozkatu zenean,
ezker abertzaleak kontrako
bozka eman zuela. Jesus Zaba-
llos alkate ohiaren iritziz, para-
doxikoa da bere taldea
alkatetzan zegoenean ezker
abertzaleak onartu ez zuen
proiektua orain Bilduk gidatzea. 

PSE-ren ustetan etxebizitza-
rako eskubidea herritar guztiei
bermatu behar zaie eta esparru
honetan eurak alkatetzan zeu-
denean hartutako erabakiak
defendatu dituzte. Aldi berean,
aurrerantzean esparru honetan
gobernuko alderdi guztien
arteko adostasuna lortzearen
alde azaldu dira.•

Adarrako etxe babestuek badute jabea
❚ Babes ofizialeko ehun etxebizitza zozketatu ziren asteazkenean   ❚ 35 urtetik beherako
lasarteoriatarrentzat izan dira hauetatik 63    ❚ Guztira 1.030 herritarrek parte hartu zuten 
Zozketa asteazken goizean egin zen kultur etxeko
areto nagusian. Bi txandatan banatu ziren etxeak,
lehenengoan 35 urtetik beherakoentzako 63ak eman
ziren eta ondoren, gainontzeko kupoetakoak. Lasar-
teoriatar mordoa gerturatu zen bertatik bertara zoz-
keta jarraitzeko baina zorion aurpegi gutxi ikusi ahal
izan ziren. Kasu hauetan gertatu ohi den moduan,
gutxi batzuek zortea izan zuten eta gehiengoa berriz,
etxera esku-hutsik bueltatu behar izan zen.

Zozketaren gidari udaleko kontu hartzailea, alkatea, informatika arduraduna eta notarioa izan ziren.

Ainara eta Patricia pozez gainezka babestutako etxebizitzen zozketaren ondoren.

Lasarte-Oriako Muntteri
eta Udal euskaltegiak ire-
kita dute 2011-2012 ikas-

turterako matrikula egiteko
epea. Eskaintza zabala da,
maila guztiak eskaintzen
dituzte goizez eta arratsaldez.
Udal euskaltegian hilaren
16ra arte egin daiteke matri-
kula eta Muntteri aek euskal-
tegian irailaren amaierara arte. 

Euskara ikasteko aukera
ezberdinak eskaintzen dituzte
Lasarte-Oriako euskaltegiek,
euskalduntze eta alfabetatzea,
azterketen prestakuntza, autoi-
kaskuntza (bakoitzak komeni
zaion ordutegiarekin eta bere
kabuz ikasteko) eta erabilera
bultzatzeko ekintzetan parte
hartzeko aukera, esaterako
herriko solaskide programan
mintza praktika egitekoa. Gai-
nera euskara ikasteko diru
laguntzez baliatzeko aukera
izango da urtero bezala. 

25 urte
Udal Euskaltegian ikasturtea
irailaren 26an hasi eta ekaine-
ra arte luzatuko da, astelehe-
netik ostegunera ematen dira
klaseak, eta bertako arduradu-
nek adierazi digutenez, 2011-
2012 ikasturtea berezia
izango da Udal Euskaltegiak
25 urte betetzen dituenez,
ekintza bereziak egingo dire-
lako urtean zehar. 

Bestalde, Udal Euskalte-
giak iazko emaitzak errepika-

tu nahi ditu, "urte oso ona
izan zen, guztira berrehun
ikasle inguru izan ziren autoi-
kaskuntza barne dela", adiera-
zi digute.

Ikasleen nahiei erantzun
Aek Muntteri euskaltegian
urriaren 3an hasiko da ikas-
turtea eta iraila osoan dago
izena emateko aukera. 

Iaz autoikaskuntza sistema
martxan jarri eta izan zuen
arrakasta dela eta aurten ere
norberak bere erritmo eta
denbora librearen arabera

tutore baten laguntzarekin
ikasteko aukera eskainiko du
euskaltegiak.

32 urte daramatza Muntte-
ri euskaltegiak euskara irakas-
ten, 14 urte Geltoki kalean,
eta Olatz Urdanpilleta ardura-
dunak adierazi digunez, beti
ahalegintzen dira taldeak
ikasleen nahietara egokitzen
eta behar dutena eskaintzen,
beraz talde batzuetan mintza
praktika lehenesten da, goize-
ko 9etan hasten dira batzuek
edota 10etan bukatzen dute
beste batzuek... •

TXIRRINDULARITZA PORRA

Sari nagusia Txamanorentzat izan da
Ostadar S.K.F. Elkarteak antolatzen duen txirrindularitza porrako
sari banaketa izan zen ostegunean Ainhoa tabernan. 

Sari banaketa honetan 2011ko Porrako eta Tourreko irabaz-
leak ezagutu ziren. Porra nagusiko saria, 1000 euro, Txamano
txartelarentzat izan zen, bi itzuli nagusietan 2.123 puntu egin
eta gero. 

Tourreko porrari dagokionez, lehen sailkatua Aizkorri txartela
eta bigarrena, berriz, Contador Dopao izan ziren. Era berean,
Ainhoa tabernako jabeari puntu gehien lortu duen tabernaren
saria eman zioten, bi pertsonentzako afaria Goiegi jatetxean.

Sari nagusi hauetaz gain, ohitura legez, elkarteak porrako
parte hartzaileen artean zozketatzen dituen urdaiazpikoak bana-
tu zituen. Tolest Cristophe, Jjorkk, Bengava, Maiker, Paco
movie, Gontzal motor, Ardua eta ogiya eta Malacha txartelak
izan dira zortekoak. •

HIRIGINTZA

Hernaniko Bidea irekita dago Zabaletan 
Zabaleta auzoan eraiki diren etxe berrien ondoko errotonda
bukatu dute jada eta azken asteotan itxita egon ondoren berriz
ireki da Hernanira bidea autoentzat. 

Bestalde, abuztuan hasi ziren Uistin atzean ur zikinen hodia
berritzeko lanak eta ordutik itxita egon da kalea. Dena den,
Udaleko hirigintza batzordeak aurreratu duenez, lanen lehen
fasea, Hipodromo ibilbidetik Zubieta Plazako garajeen irteera-
rainokoa datorren astean bukatuko da eta ondoren hasiko da
bigarrena, Michelin pareraino iritsiko dena. 

Aldaketak eragin ditu ibai ertzean Lasarte-Oria eta Usurbilgo
uren biltzaile orokorra berritzeko Madrileko Ingurumen ministe-
rioa eta ur Konfederakundearen lan hauek. Bigarren faseak urte
bukaerara arte iraungo du. •

AEK eta Udal Euskaltegiak
ireki dute matrikulazio epea

Euskara ikasteko aukera zabala eskaintzen dute Lasarte-Oriako euskaltegiek.

❚ Maila guztiak eta ordutegi zabala daukate ikasturte berrian
❚ Bi euskaltegiek eskaintzen dute autoikaskuntza zerbitzua

Extremadurako Eguna.- Guadalupeko Amaren eguna izan zen ostegunean, Extremadurako
Autonomia Erkidegoko zaindariren festa. Hau dela eta, gure herriko Extremadurako Etxeak astebu-
ruan hainbat ekintza antolatu zituen Uzturre plazako egoitzan. Ostiralean 21:00etan ikurrinaren
igoerarekin hasi eta igandera arte, adin guztiko jendeari zuzendutako ekintzak burutu zituzten
egun hauetan: herri afari eta bazkariak, haur jolasak, pintura txapelketa, karta joko txapelketak,
dantzaldiak, folklore emanaldia eta toka zein bolo txapelketak besteak beste. • Igande arratsaldean jokatu zen emakumezkoen arteko bolo txapelkelketa.



Ezker Abertzalearen Batzarra
Herri Batzarra egingo du
ezker abertzaleak astelehe-
nean irailaren 12an 19:30etan
Xirimiri elkartean. Gaia: ikas-
turte politiko berrirako Ezker
Abertzalearen plangintza.

Xumela abesbatza
Xumela abesbatzak gaur hasi-
ko ditu denboraldi berriko
entseguak. Arratsaldeko
19:30etan da hitzordua betiko
tokian, Landaberri BHI ikaste-
txean.

Biyak Bat elkarteko irtee-
rak Portugal eta Gazteizera
Biyak Bat elkarteko kideak bi
irteera prestatu dituzte: iraila-
ren 15ean Gasteizera eta
urriaren 9tik 15era Portugalgo
Cascaisera.

Irteera hauetan parte hartu
edo bidaiari buruzko informa-
zioa nahi dutenek aste hone-
tan Zaharren egoitzako
bulegora jo behar dute, goize-
ko 10:30etatik 12:30etara
bitartean.

Zaharren omenaldiko 
bazkaria
Lasarte-Oriako Udaleko
Gizarte zerbitzuetako sailak
jakin arazi du urriaren 2an
izango dela zaharren omenal-
diko bazkaria. 

Txartelak jasotzeko Villa
Mirentxura gerturatu ordutegi
honetan astelehenetik ostira-
lera 10:00etatik 13:00etara.
Epea irailaren 21a arte dago
irekia.

Baldintzak 1945an edo
lehenago jaio izana eta Lasar-
te-Oria erroldatua egotea
dira. Era berean, nahiz eta
1942an edo lehenago jaiota-
koak ez izan, aipatutako bal-
dintzak betetzen dituzten
senar-emazteek izena eman
ahalko dute.

Gonbita eskuratzeko
beharrezkoa izango da NANa
aurkeztea.

Marrazki eta Margo 
ikastaroak
Lasarte-Oria bizilagunen
elkarteak antolatzen duen

2011-2012 ikasturteko margo
eta marrazki ikastaroa laster
hasiko da. 

Ikastaroan parte hartu nahi
duten gaztetxo eta helduek
irailaren 14a baino lehen
eman beharko dute izena
Iñigo de Loiola behean elkar-
teak duen egoitzan, arratsal-
deko 17:00etatik 19:00etara
bitartean.

Udal Dantza Eskola
Lasarte-Oriako Udal dantza
eskolak urriaren 3an emango
die hasiera aurtengo ikastaro-
ei. Heldu, zein gaztetxoei
zuzendurik dauden ikastaroak
dira dantza eskolak eskain-
tzen dituenak.

Matrikulatzeko epea iraila-
ren 30a arte izango da irekia,
Kulturetxeko hirugarren solai-
ruan.

Arrainek ura 
ikusten al dute

Orain duela egun batzuk,
Donostiako Acuarium-ean,
lagun batzuekin aurkitu
ginen, eta Gatazka Globala
dela eta mintzatzen aritu
ginen. Gatazka honen emai-
tzak, sentsazioak eguneroko
bizitzan jende arruntari
antsietatea, estuasuna, estre-
sa, ziurtasun falta eta bakar-
dadea sortzen dituela
adierazi genuen.

Elkarrizketa honetan gure
lagunek galdetu ziguten ia
"arrainek ura ikusten
duten?".  Galdera hau erre-
kurtso metaforiko bezala
erabili zuten isladatzeko edo
erakusteko kaltea gaurko
eredu kulturala, soziala eta
ekonomikoa dela. Eredu
honen esanahia  "Ura Arrai-
nentzat dela" baina arrainek
ura ez dutela ikusten. Gataz-
ka Globalaren zergatia, eta
ura ez ikustearen arrazoia
"Eredu Kulturalean" atxikia
dagoela.

Ez jakite honen zergatia
orain duela mende batzue-
tan kokatzen zaigu. Beraz
"Eredu Kultural Zapaltzailea"
inposatu ziguten; eredu hau
"Eredu Patriarkala" zen eta
da. Bere oinarria propietate
pribatuan datza. Sistema
produktibo hau gaur egu-
nean kapitalismo aurrera-
koia deritzona da. Beraz
sistema aurrerakoia talde
txiki baten eskuetan dagoe-
na dugu eta populazioa sis-
tema honen zerbitzarian
bihurtzen gaituzte.

Sistema honen baloreak
lehiaketa, dominazioa, nor-
gehiagoka, eta indibidualis-
moa dira. Kapitalismo
aurrerakoi honen oinarrizko
baloreak aipatutakoak beha-
rrezkoak dira kapitalismo
aurrerakoia manten dezan.
Beraz egoera honen esa-
nahia eguneroko bizitzan
antsietatea, urduritasuna,
estresa, agresibitatea, bortxa-
keria, bakardadea eta barru-
ko nahigabea dira.

Eredu patriarkala orain
duela mende gutxietan inpo-
satu ziguten. "Euskal Herriko
Eredua" "Eredu Patriarkala-
ren" aurretik " Eredu Matrili-
neala" zen. "Eredu
Matrilineala" Europako
lehen kulturetan sortu zen,
eta honen zergatia gure
arbasoek komunitatearen eta
Herriaren  bizitza ziurtatze-
ko eraiki zuten 

Lehenbiziko euskaldunek
"Ama Lurrari" behaketa egin
ondoren eredu  matrilineala
sortu zuten. Hasierako beha-
keta honetatik baloreak
eskuratzen dute eta balore
hauekin bizitza soziala, per-

tsonala eta sistema produkti-
bo propioa osatu zuten.

Euskal gizonentzat balore
hauek eskuzabala izatea da,
"Ama Lurrak" janaria eskain-
tzen duen bezala. "Ama
Lurrak" lanaren bidez zain-
tzen digun bezala; babestea
berak babesten digun beza-
la. Bai ugalketarako eta baita
ere komunitatea defendatze-
ko indartsua izatea.

Euskaldunek behaketaren
bidez Euskal Emakumearen
jarrerak "Ama Lurraren"
ezaugarri antzekoak zirela
jaso zuten. Esku zabala,
ama, umeen eta familiaren
zaintzaile, elikatzen eta
babesten duena, kulturareki-
ko ahozko transmisorea
etab. Ezaugarri honengatik
emakumea euskaldunentzat
"Ama lurra" bera bezala
jakintsua dela barneratu
zuten.

"Eredu Matrilinealean"
gizona eta emakumea ore-
kan aurkitzen dira, elkarla-
nean eguneroko arazoak
gainditzen.

Gaurko gatazka globalari
aurre egiteko, kontuan iza-
nik garaiarekiko aldeketan
gaudela, Euskal Herrian bizi
garenoi lan proaktiboa anto-
latzen eta bideratzen bai
Eredu Sozialean eta Ekono-
mikoan derrigortzen gaituz-
te. Beraz "Auzolana" eta
"Biltzarra" antzinetik dato-
zen egiturak izanik gaurko
gizartearen egoera gaindi-
tzeko egitura beharrezkoe-
tan bilakatzen dira. Egitura
hauek eredu matrinealean
sortu ziren batez ere gure
Herriaren bizitza eta iraupe-
na ziurtatzeko.

Acuariumeko arrainek
aldaketaren  beharra ikusiko
balukete agian aldaketa hau
ezinezkoa dela izatea pen-
tsatuko dute. Baina gure
Acuariumetik itsas askatasu-
na 20 metroetara aurkitzen
da.

Irailak 30ean eta Urriak
1ta eta 2an, "Auzolan Topa-
ketak" Usurbilen izango
ditugu. Une aproposa bide
berri bat eraikitzeko. Hain-
bat eta Hainbat Tailer ezber-
dinak aurkeztuko dira.
Auzolan Topaketari buruz
informazio osoa helbide
honetan aurkitzen da:
(www.auzolan.info)

M. Carmen Basterretxea
Filosofían eta Hezkuntz 

Zientzietan Doktorea

Gabriel Valín, 
Auzolan proiektuko kidea

Osteguna, 15
Bakarrizketa
KIKE BIGURIk bakarrizketa
saioa eskainiko du.
DONEGAL TABERNA, 22:30etan,
GAZTELANIAZ

Aize Otaño margolariak (Donostia, 1988) erakusketa du
Jalgi Kafe Antzokian. Ikusgai dagoen margolan bilduman
haurren begirada eta akuarela teknika dira nagusi.

EGUNERO

JALGI KAFE ANTZOKIAN

Haurren begiraden indarra
Jalgi kafe Antzokian

Liburutegiko udako ordutegia
Astelehenetik ostiralera 08:00 - 14:00 eta

astelehen arratsaldetan 16:00 - 20:00

Larunbatetan itxita

Manuel Lekuona kulturetxea • Geltoki kalea 18 • Tel.: 943 376181

Oharrak

Oharrak jartzeko:
Geltoki kalea 4
Tel.: 943 366858
txintxarri@txintxarri.info

Eskutitza

Buruntz-Azpi elkartea
50. urteurrena

Larunbata, 17
Goizean, meza Oriako
Karmengo kaperan
12:00etan, trikitixa eta
panderoek girotutako pin-
txo eta sagardo dastaketa
14:30etan, Bazkaria
Ondoren, pote eta toka
txapelketak
Jarraian, txapelketetako-
sari banaketak
22:30ean, Kontzertua

